Татарстан Республикасы мәгариф һәм фән министрлыгы

Питрәч муниципаль районы

Богородск авылының аерым фәннәрне тирәнтен өйрәнүле 

муниципаль гомуми белем бирү учреждениесе

                      Тел өйрәнгәндә әдәби әсәрләр куллану

Алтынчы сыйныфта дәрес-аукцион

Укытучы:
Әхмәтҗанова Раушания Хисам кызы

Тема:   “Алмашлык төркемчәләре” темасын кабатлау.
Максат:  Тема буенча алган белемнәрне кабатлау-ныгыту. М. Җәлилнең “Имән” шигырен өйрәнү барышында “Алмашлык төркемчәләре” темасын кабатлау.    

                 Бирелгән тексттан алмашлыкларны табу, аларның төркемчәләрен билгеләү, аларга анализ ясау өстендә эшләү. “Имән” шигыренең эчтәлеген аңлап, төп фикерне ачыклау.

                 Укучыларга “Аукцион”ның нәрсә икәнен һәм аны үткәрү тәртибе, анда үз-үзеңне тоту кагыйдәләре белән таныштыру, төшендерү.

Җиһазлар: “Алмашлык төркемчәләре” таблицасы, М. Җәлилнең “Имән” шигыре тексты, перфокарталар, биремле карточкалар, дәреслек, сүзлек. 

                                      Дәрес –аукцион барышы.
I. Оештыру өлеше.

II. Кереш әңгәмә.

1. Аукцион сүзенең мәгънәсен ачыклау(сүзлек белән эш).

        Аукцион  и.   Берәр мөлкәтне яки әйберне халык алдында иң югары бәя бирүчегә сату. 
2. Аукцион – дәрескә таләпләр, эш барышы белән кыскача таныштыру. (“Мөлкәт” сатып алу өчен, дәрес барышында төрле катлаулылыкта биремнәр үтәргә кирәк. Җаваплар йолдызчык(5 “сум”), дүртпочмак(4 “сум”), өчпочмак (3 “сум”) белән бәяләнә. Һәр эш төре үтәлгән саен, укучыларның эшләре өчен, дөреслегенә карап, “сум”нар таратыла. Җыйган баллар суммасыннан чыгып, дәрес ахырында нинди дә булса мөлкәт сатып алырга мөмкин булачак. Бу – сүзлек, ручка, карандаш, дәфтәр, бетергеч кебек әйберләр булырга мөмкин. Җыйган “сум”нардан чыгып, укучыга билге дә куела).
III. Төп өлеш.
1. Сорау-җавап (телдән эш).

· Алмашлык сүз төркеменә билгеләмә бирегез. Ул нинди сүз төркемнәрен алмаштырып килә?
· Алмашлыклар сөйләмдә нинди әһәмияткә ия?

· Алмашлыкка рус телендә билгеләмә бирегез. Татарчага тәрҗемә итегез. Охшашлык бармы?

2. Перфокарта белән эшләргә әзерлек.

Бирем. Дәфтәрләргә алмашлык сүз төркемнәренең исемнәрен языгыз. Һәр төркемчәгә берничә мисал язып куегыз. (Җаваплар телдән тикшерелә).
3. Перфокарта белән эш. (Перфокартага алмашлык төркемчәләренең исемнәре язылган. Укытучы әйткән алмашлык кайсы төркемчәгә караса, шул турыга нокта куябыз, соңыннан бу нокталарны тоташтырып, график төзибез).
Алмашлыклар:кайсы, алар, һәммәсе,бернинди, теге,нигә, сезнеке,барысы, һичкем,болай, әллә кем,синеке).
Перфокарта үрнәге.
	Алмашлык

төркемчәләре
	1
	2
	3
	4
	5
	6
	7
	8
	9
	10
	11
	12

	Билгеләү

	Билгесезлек

	Юклык

4. Өйгә бирелгән эшне тикшерү. (Укучылар өйдә алмашлыклар булган мәкаль-әйтемнәр ятлап киләләр.Укытучы мәкальнең башын әйтә, укучылар аны дәвам итәләр).
                              Дустың авырса,  ...(син дә ыңгыраш).
                              Кеше сүзен тыңла, ... (үз акылың белән эш ит).
                              Ир-егет үзе өчен туа, ... (иле өчен үлә).
                              Кем эшләми, ... (шул ашамый).
                              Акыллы сүзен ... (мин дип башламый).
                              Үзе әдәпсез, ... (киеме сәдәпсез).
                               Һәр ялтыраган ... (алтын түгел).
                               Бөтен халык берьюлы суласа, ...(давыл кубар). Алмашлыклар табып әйтелә, кайберләренең мәгънәләре аңлатыла.
5. М. Җәлилнең “Имән” шигыре белән танышу, биремнәр үтәү.

· Шигырь эчтәлеген аңларга әзерләнү. (Авторы кем? Кем ул М. Җәлил? Кайсы сыйныфларда аның нинди шигырьләре белән танышкан идек?)

Бирем.  Шигырьнең эчтәлеген аңларга тырышып, төп фикерне ачыкларга омтылып тыңлау.
 -Шигырьне магнитофон язмасында тыңлау. 1 – 2 сорауга җавап биреп, эчтәлеген ачыклау.

- Шигырьне сәнгатьле итеп укырга әзерләнү, 1 – 2 укучыдан укыту. Төп фикер әйтелгән строфаны табу. Аны берничә укучыдан укыту, яттан сөйләтү.
 - Алмашлыкларны табу. Ни өчен аларның шигырьдә күп кулланылуын ачыклау. Төркемчәләрен билгеләү.
 -  Түбәндәге шигырь юлларын яттан яздыру. Дөреслеген тексттан карап тикшерү. Алмашлыкларның берничәсенә морфологик-синтаксик анализ ясау.

                                  Һәйкәл булып яшьлегеңә,

                                  Үскән монда бу карт имән.
Монда – алмашлык, күрсәтү алмашлыгы, тамыр алмашлык, урын-вакыт килешендә, җөмләдә урын хәле.
                                   Кем булса да, туфрагында

                                   Җир саклаган аның тирен.

Аның – алмашлык, зат алмашлыгы, тамыр алмашлык, иялек килешендә, җөмләдә - аергыч.

6. Уйнап алабыз. (Уенны дәреснең башка этабында да уздырырга мөмкин).
Укытучы сораулар бирә, укучылар юклык алмашлыклары белән генә җавап бирергә тиешләр.
· Бүген кем соңга калды? (Һичкем).
· Сезне нәрсә гаҗәпләндерде? (Бернәрсә дә).
· Кайчан начар эш эшләдең? (Беркайчан да).
· Бүген нинди билге алдың? (Бернинди дә).
· Кичә кая бардыгыз? (Беркая да) һ. б.
IV. Йомгаклау.
1. Гомумиләштереп нәтиҗә ясау.
· Алмашлык – мөстәкыйль сүз төркеме.

· Ул предметка, затка, предметның билгесенә(эш-хәленә) күрсәтә, ләкин аны атамый. Исем, сыйфат, рәвеш, сан кебек сүз төркемнәрен алыштырып килә.

· Мәгънәләре буенча җиде төркемгә бүленә.

· Сөйләмебезне матурлый, кабатлауларны булдырмый.

· М. Җәлил “Имән” шигырендә алмашлыкларны күп һәм урынлы кулланган. Шигыре белән бер аерым затка түгел, күпләргә мөрәҗәгать иткән.Әлеге шигыре аша хезмәт сөяргә, хезмәт кешесен ихтирам итәргә, дөньяда бушка яшәмәскә өнди һ.б.

2. Аукцион нәтиҗәләре. Укучылар җыйган “сум”нарына “мөлкәт” сатып алалар, баллардан чыгып, белемнәре дә бәяләнә.

V. Өйгә эш. 

1. Карточкаларда бирелгән алмашлыкларны төркемнәргә аерып язарга.

2.  Матур әдәбияттан төрле алмашлыклар булган 8 җөмлә табып язарга, төркемчәләрен билгеләргә.

3. Теләге булган укучылар “Имән” шигырен ятлап килә.

